Vendim njësues i Kolegjit Penal nr. 1135 (147), datë 23.12.2021
Objekti: 1) Sekuestrimi provues dhe ankimi ndaj tij, 2) sekuestrimi i të dhënave/sistemeve kompjuterike dhe 3) sekuestrimi i të dhënave/sistemeve kompjuterike të gazetarëve.

27. Kolegji Penal vlerësoi të njësojë praktikën gjyqësore lidhur me zbatimin e nenit 212 të K.P.Penale, pas ndryshimeve me ligjin nr. 35/2017, datë 30.03.2017, si dhe të neneve 208 dhe 208/a, të K.P.Penale, duke shtruar për njësim çështjet vijuese.

1) Cili është momenti i ushtrimit të së drejtës së ankimit ndaj vendimit të gjykatës për hetime paraprake për vendosjen, në vijim të kërkesës së prokurorit, të sekuestros provuese, sipas nenit 212 të K.P.Penale dhe cila është gjykata kompetente për shqyrtimin e ankimit?

2) Cilat janë kriteret nga të cilat duhet të niset gjykata për të lejuar sekuestrimin e të dhënave ose sistemeve kompjuterike?

52. Në lidhje me çështjen e parë të shtruar për njësim, u arritën përfundimet vijuese.
53. E drejta e ankimit ndaj vendimit që ka disponuar sekuestrimin e sendeve lind në momentin që të interesuarit i dorëzohet kopja e vendimi të arsyetuar (nga prokurori ose nga gjykata). Ky moment mund të jetë i njëjtë me zbatimin e sekuestrimit, ose me momentin që i interesuari merr dijeni për sekuestrimin e sendit.

Gjykata kompetente për shqyrtimin e ankimit, në rastet kur sekuestrimi është urdhëruar nga prokurori, është gjykata e shkallës së parë (gjyqtari i hetimeve paraprake), në përputhje me pikën 1, të nenit 212 të K.P.Penale. Afati për paraqitjen e ankimit është 10 ditë (duke pasur në vëmendje natyrën e disponimit, që lidhet me sekuestron provuese, referimi për afatin e ankimit bëhet në nenin 301, pika 2, të K.P.Penale).

Në rastet kur sekuestrimi është disponuar nga gjykata, në vijim të kërkesës së prokurorit, gjykata kompetente për shqyrtimin e ankimit është gjykata e apelit, në përputhje me pikën 2, të nenit 212 të K.P.Penale. Afati për paraqitjen e ankimit është përcaktuar në pikën 2, të nenit 212 të K.P.Penale dhe është 5 ditë, nga marrja dijeni.

77. Lidhur me çështjen e dytë të shtruar për njësim, u arritën përfundimet vijuese.
Së pari, duhet të ekzistojnë kushtet e përgjithshme sipas nenit 208 K.P.Penale:

I) sekuestrimi, edhe në rastin e të dhënave kompjuterike, vendoset për provat materiale, kuptimi i të cilave jepet në nenin 187 të K.P.Penale dhe për sendet që lidhen me veprën penale; 

II) për sendet që lidhen me veprën penale, duhet të arsyetohet se, janë të domosdoshme për vërtetimin e fakteve.

Së dyti, gjykata duhet të argumentojë se, cila është vepra penale që në mënyrë të arsyeshme dyshohet se është kryer.

Së treti, gjykata duhet të arsyetojë përse sekuestrimi i të dhënave ose sistemeve kompjuterike është i domosdoshëm për zgjidhjen e çështjes. 

Së katërti, gjykata duhet të përcaktojë se, cilat janë të dhënat ose sistemet kompjuterike që do t’i nënshtrohen sekuestrimit dhe çfarë synohet të provohet nëpërmjet vendosjes së sekuestros mbi to. Në këtë përcaktim, gjykata duhet të bazohet në parimet e proporcionalitetit dhe të përshtatshmërisë, duke lejuar sekuestrimin e të dhënave ose të sistemeve kompjuterike për nevoja të hetimit, vetëm nëse është e nevojshme, për sa është e nevojshme dhe për aq kohë sa është e nevojshme. 

Së pesti, gjykata duhet të përcaktojë dhe të arsyetojë modalitetet për sekuestrimin e të dhënave ose sistemeve kompjuterike. Edhe në këtë drejtim, gjykata duhet të bazohet në parimet e proporcionalitetit dhe të përshtatshmërisë. Sekuestrimi duhet të bëhet në mënyrë që të sekuestrohen vetëm të dhënat ose sistemet specifikisht të përcaktuara në vendimin e gjykatës. Për nxjerrjen e të dhënave mund të sekuestrohen pajisjet, vetëm në rast se është e domosdosme dhe për aq kohë sa është e nevojshme për marrjen e të dhënave apo krijimin e kopjeve.

Së gjashti, përveçse sa më sipër, specifikisht lidhur me sekuestrimin e të dhënave ose sistemeve kompjuterike ndaj gazetarëve profesionistë, gjykata duhet të lejojë sekuestrimin, pasi të jetë shteruar kërkimi në të gjitha burimet e tjera të mundshme të të dhënave, duke patur parasysh pikën 3, të nenit 159 të K.P.Penale. Kjo do të thotë se, ndërhyrje të tilla, duhet të jenë të mirëargumentuara dhe vetëm në rastet kur e dhëna nuk mund të merret në burimin e saj. 
Në raste të tilla përjashtimore, gjykata duhet të saktësojë të dhënat konkrete që kërkohet të sekuestrohen, përse janë të domosdoshme për zgjidhjen e çështjes sipas nenit 211, pika 2, të K.P.Penale, si dhe arsyet përse sekuestrimi i tyre është i pamundur të realizohet në një mënyrë tjetër. Në çdo rast, gjykata duhet të tregojë kujdes për moscenim të marrëdhënies së gazetarit me burimin e informacionit, duke shmangur zbulimin e këtij burimi, kur vërtetësia e të dhënave mund të verifikohet në një mënyrë tjetër.
Përmblodhi dhe përshtati: Olti Skrame, më 15 mars 2024.

